
sþ. 29. Tillaga til þingsályktunar [29. mál]
um opinbera rannsókn á sjóslysum við strendur íslands undanfarin 2-3 ár.

Flm.: Gunnar Jóhannsson, Karl Guðjónsson.

Alþingi ályktar að fela ríkisstjórninni að skipa 5 manna nefnd og sé einn
nefndarmaður tilnefndur af hverjum eftirtalinna aðila:

Slysavarnafélagi íslands.
Alþýðusambandi Íslands.
Farmanna- og fiskimannasambandi Íslands.
Landssambandi íslenzkra útvegsmanna.
Rikisstjórnin skipar einn mann án tilnefningar, og skal hann vera formaður

nefndarinnar .
Verkefni nefndarinnar skal vera að rannsaka, eftir því sem frekast er unnt,

orsakir hinna mörgu skipsskaða. sem orðið hafa við strendur landsins undan-
farin 2-3 ár.

Rannsókn þessari verði hraðað, eftir því sem frekast er unnt.
Að henni lokinni verði, ef þurfa þykir, settar nýjar reglur um sjóhæfni íslenzkra

fiskiskipa, um allar breytingar á skipum til stækkunar og um staðsetningu nýrra
veiðitækja um borð.

Kostnaður við nefndarstörfin greiðist úr ríkissjóði.

Greinargerð.
Öllum landsmönnum hlýtur að vera það mikið alvörumál, hvað skipstapar hér

við land hafa farið óhugnanlega mikið í vöxt undanfarin ár. Skip, sem talin voru
i fullkomnu siglingarhæfu ástandi og búin fullkomnustu tækjum, hafa farizt, stund-
um í þolanlegu veðri, án þess að hægt hafi verið að fá fullnægjandi skýringu á því,
hvaða orsakir hafi legið til þess.



Hér skulu nefnd nokkur dæmi þessu til sönnunar:
4. janúar 1960 fórst Rafnkell frá Sandgerði í Miðnessjó. Fórust þar 6 menn.
16. október sama ár sökk Straumey frá Reykjavík vegna leka 5 mílur austur af

Vestmannaeyjum. Mannbjörg varð.
25. nóvember sama ár sökk Helga frá Reykjavík suður af Reykjanesi. Mann-

björg varð.
4. ágúst 1961 sökk Helgi Flóventsson frá Húsavík út af Langanesi. Skipshöfnin

bjargaðist.
5. september sama ár sökk m/b Sleipnir frá Keflavík 170 mílur austur af Ing-

ólfshöfða. Áhöfnin bjargaðist.
11. febrúar 1962 sökk togarinn Elliði 25 sjómílur norðvestur af Öndverðarnesi.

2 menn fórust.
12. febr. sökk Skarðsvik frá Rifshöfn norðvestur af Öndverðarnesi. Áhöfnin

bjargaðist.
17. febrúar sama ár fórst Stuðlaberg frá Seyðisfirði milli Stafness og Garðskaga.

11 menn fórust.
4. maí sökk m/b Guðbjörg við Stapavík. Mannbjörg varð.
30. júní s. 1. sökk v/b Hamar frá Sandgerði 30 sjómílur suðaustur af Jökli.

Mannbjörg varð.
28. ágúst sökk Stella frá Grindavík norður af Eldey. Mannbjörg varð.
8. sept. sökk Gunnar Hámundarson frá Reykjavík norðaustur af Fonti á Langa-

nesi. Áhöfnin bjargaðist.
Hér hafa verið talin 12 skip, sem farizt hafa á tæpum þrem árum, flest úti á

rúmsjó. Þessi upptalning er þó á engan hátt tæmandi. Mörg fleiri skip hafa farizt
á þessu tímabili, þó að þeirra sé hér ekki getið.

Við nánari athugun kemur í ljós, að mörg þessara sjóslysa hafa átt sér stað
í þolanlegu sjóveðri, þar sem engin sérstök hætta átti að vera fyrir sæmilega góð og
vel útbúin skip. Menn hljóta því að spyrja: Eru hin nýju fiskiskip okkar yfirleitt nægi-
lega sjóhæf? Er yfirbygging ofviða miðað við stærð skipanna? Er kjölfesta of lítil?
Er meiri lagt upp úr ganghraða skipanna en nauðsynlegum stöðugleika? Þannig
er hægt að halda áfram að spyrja, án þess að fyrir liggi viðhlítandi svör. Hér er
vissulega eitthvað meira en lítið að, sem að flestra dómi verður ekki komizt hjá
að rannsaka, eftir því sem frekast er unnt, og þá verði jafnframt gerðar allar
nauðsynlegar ráðstafanir til umbóta til öryggis fyrir alla þá, sem hlut eiga að máli.
Flutningsmönnum er það fullljóst, að hér er á ferðinni mikið vandamál, sem krefst
rannsóknar hinna færustu manna.

Þau félagasambönd, sem lagt er til að tilnefni menn í nefndina, eiga öll mikið
í húfi í þessu efni og eru líkleg til að vinna af alefli að því, að sem mest öryggi fylgi
íslenzkum skipum.

Slysavarnafélag Íslands er viðurkenndur aðili í öllu því, sem við kemur slysa-
vörnum, og hefur á að skipa hinum reyndustu mönnum á því sviði.

Alþýðusamband Íslands og Farmanna- og fiskimannasamband Íslands eru full-
trúar íslenzkra sjómanna og hljóta því að láta þetta mál mjög til sín taka.

Félagar í Landssambandi íslenzkra útvegsmanna eru í langflestum tilfellum eig-
endur skipanna og hafa því óumdeilanlega mikilla hagsmuna að gæta.

Að síðustu skal það fram tekið, að í flutningi þessarar tillögu felast engar
ásakanir á einn eða neinn aðila, og ekki er tillagan heldur fram komin af neinu ein-
stöku slysatillfelli. En tjón þjóðarinnar á mönnum og verðmætum á undanförnum
árum er svo mikið, að einskis má láta ófreistað um að stemma hér við stigu að öllu
því leyti, sem það kann að standa í valdi forráðamanna þjóðfélagsins.


